
Transdono de festlibro  
al Humphrey Tonkin
La 9-an de januaro oni feste transdonis 
al prof. H. Tonkin la libron „La arto la-
bori kune“ okaze de lia 70-a datreveno 
en la Centra Oficejo. La verko enhavas 
109 artikolojn, eseojn, studojn kaj re-
memorojn, bibliografion de la jubileu-
lo, kaj kelkdekon da fotoj. Ĉeestis 50 
gastoj, i.a. la estraranoj de UEA, la pre-
zidanto de la Akademio de Esperanto, 
prof. John Wells, kaj multaj kontribuin-
toj al la libro. La aranĝo estis filmita por 
la Reta Kinejo de UEA. (www.uea.org)

Diplomoj pro fidela membreco  
en UEA
Januare la Centra Oficejo ekspedis 
la lastajn diplomojn al tiuj individu-
aj membroj, kiuj ĝis la pasinta jaro 
membris en la Asocio minimume 40 aŭ 
50 jarojn. Entute 186 membroj ricevis 
la honorigon pro 50-jara membreco, 
dum 259 membroj estis diplomitaj pro 
40-jara membreco.

LibriVox – aŭskulteblaj libroj
Librivox estas cifereca biblioteko kun 
libere aŭskulteblaj libroj, laŭtlegitaj de 
volontuloj. En decembro 2009 la kata-
logo enhavis ĉ. 3 mil plenajn librojn, 
kaj multajn mallongajn verkojn. La re-
gistroj ĉefe estas en la angla, sed ankaŭ 
troveblas kelkaj libroj en Esperanto. 
(www.librivox.org/)

EK - Esperanta Klavaro,  
nova versio 3.6
J. Finkel ĵus aperigis la plej novan ver-
sion de la konata Esperanta help-pro-
gramo EK (Esperanto-Klavaro), kiu 
permesas tajpi ĉapelitajn literojn en 
ĉiuj vindozaj programoj subtenantaj 
unikodon, kiel Word, Outlook, Inter-
net Explorer, Mozilla kaj multaj aliaj. 
(www.esperanto.mv.ru/Ek/)

97-a UK en Hanojo en 2012
La Estraro de UEA post longa diskuto 
decidis favore al la vjetnama ĉefurbo. 
La Esperanto-movado de Vjetnamio 
havas jam longan historion, sed la Uni-
versalan Kongreson ĝi gastigos por la 
unua fojo.

TV-reportaĵo de BBC  
pri Esperanto
Fama elsendo The One Show, kutime 
spektata de proks. 5 milionoj da homoj, 
reportis pozitive pri Esperanto. Rigar-
debla i.a. ĉe YouTube aŭ la socia retejo 
Ipernity (www.ipernity.com/?lg=eo)

La novtipaj ekzamenoj de UEA
La ekzamenoj, ellaboritaj laŭ la normoj 
de la Komuna Eŭropa Referenckadro 
(KER) kaj okazigitaj kune kun la Ŝtata 
Lingvoekzamena Centro (ITK) en 
Hungario fermis sian unuan jaron, dum 
kiu estis aranĝitaj 10 ekzamensesioj 
kun 126 kandidatoj je tri niveloj (B1, 
B2 kaj C1).

Aŭdeblaj artikoloj  
ĉe Vikipedio Esperanta
La projekto traduki.de enretigas vikifil-
metojn de Vikipediaj artikoloj. Per „Kos-
moteleskopo Hubble“ nun jam 50 viki-
filmetoj estas spekteblaj, resp. aŭdeblaj. 
(www.traduki.de) (www.eo.wikipedia.
org/wiki/)

Eŭropaj infanlibroj tradukitaj  
per Esperanto al bengala lingvo
La libroj venas el la slovena, itala kaj 
kroata literaturoj kaj eldonis ilin S. 
Prakashan kadre de EU-projekto gvi-
data de Kroata Esperanto-Ligo kaj kun-
financata per 33 000 eŭroj de Eŭropa 
Komisiono. Kadre de la projekto la 
eŭropaj libroj estos distribuotaj al ben-
galaj lernejoj. Paralele la bengala libro 
„La vivo de Damoru“ estas eldonata 
en la kroata, itala kaj slovena lingvoj 
kaj la eŭropaj infanoj verkos pri ĝi. (S. 
Štimec)

Pli ol 125 000 artikoloj  
en Esperanto-Vikipedio
Tiel la libera enciklopedio aliĝis al la 
listo el 22 vikipedioj, kies artikolo-
kvanto superas la nombron 125 000, 
kaj estas la plej granda kaj aktiva Vi-
kipedio en planlingvo. Jubilea fariĝis 
la artikolo pri la meksika komunumo 
Chihuahua kiu estis aldonita de la ko-
nata germandevena vikipediisto Espe-
rantst, nun vivanta en Meksiko. (www.
eo.wikipedia.org/wiki/)

Svisa Muzeo de la Ludoj  
akceptas Esperanton
La muzeo en La Tour-de-Peilz konsen-
tis post lanĉado de esperantisto Cesco 
Reale aldoni Esperanton inter la ling-
voj elekteblaj por vizitoj kaj laborgru-
poj (www.museedujeu.com)

Londona firmao Eurotalk  
instruas Esperanton
Eurotalk freŝdate aldonis Esperanton al 
la lernmetodoj, kiujn ĝi proponas por 
120 lingvoj. Laŭ kritiko la metodo es-
tas interaktiva, ludeca, simpla kaj tre 
bone pripensita. (www.eurotalk.com)

Itala Esperanto-Federacio  
1910-2010
La 20-an de marto oni celebros la 
centjariĝon en la fama urbodomo de 
Florenco (Palazzo Vecchio) en kunla-
boro kun la urbo Florenco kaj sub la 
patroneco de la Itala Nacia Komisiono 
por Unesko. (www.esperanto.it)

Bulteno nr. 1/10 por UEA-membroj 
MG aperis interrete
Ekde 2010 ĉiu membro de la kategorio 
Membro kun Gvidlibro (MG, jarkotizo 
10 eŭrojn), kies retadreso estas kona-
ta al UEA, ricevas monatan retbulte-
non kun kelkaj aktualaj informoj pri 
la agado de UEA kaj pri laste aperintaj 
eldonaĵoj.

Nov-jorka eldonejo Mondial  
publikigis enciklopedion
La eldonejo kiu okupas belan lokon in-
ter la Esperanto-eldonistoj, publikigis 
referencan 740-paĝan enciklopedion 
de Geoffrey Sutton pri la originala li-
teraturo en Esperanto: „Concise En-
cyclopedia of the Original Literature of 
Esperanto“. (www.librejo.com)

Reta Kinejo de UEA pliriĉiĝis  
per du interesaj filmoj
Temas pri dokumenta filmo pri la 55-a 
UK en Vieno en 1970 kaj pri unuhora 
registraĵo de la transdono de festlibro 
al H. Tonkin en la Centra Oficejo la 9-
an de Januaro ĉi-jare. (www.ipernity.
com/doc/97850/home/video) (www.
youtube.com/UEAviva)

Rudi, la radiohundo de Ö1  
lernas Esperanton
Aŭstria radiostacio Ö1 elsendis rapor-
ton kadre de dissendaĵo por infanoj pri 
la Esperanto-Muzeo en Vieno kun la ti-
tolo „Rudi lernas Esperanton. Inventita 
lingvo. Lingvo por ĉiuj“. (www.oe1.
orf.at/highlights/149946.html)

Esperantistoj kolektas  
helpon por Haitio
Kolombia esperantisto Rubén Torres 
iniciatis kampanjon por kolekti helpon 
por esperantistoj en Haitio. (www.uea.
org)

Literatura konkurso Liro-2009
La tradicia literatura konkurso Liro, 
organizita de la gazeto La Ondo de 
Esperanto, ricevis 28 konkursaĵojn de 
21 aŭtoroj el 9 landoj. Inter la laŭdaj 
mencioj estas Horst Vogt el Germanio 
pro „Grava Tago“. (www.esperanto.
org/Ondo/Ind-liro.htm)

Nova socia retejo Esperanto.com
La retadreso „Esperanto.com“ estis 
aĉetita de esperantistoj por nova, nur-
esperanta socia retejo. Temas pri la dua 
provo post „Amikumu.com“ krei espe-
rantistan socian retejon. Ĝi nun havas 
pli ol 800 membrojn.

Libroeldonado en 2009
Dum 2009 surmerkatiĝis 158 libroj en/
pri Esperanto. Plej aktiva Esperanto-el-
donejoj estas MAS (Monda Asembleo 
Socia), prizorgata de V. Lutermano. 
Plej multajn paĝojn (2519) havis en 
2009 ne MAS, sed la libroj de la Fland-
ra Esperanto-Ligo (FEL). La gazeto La 
Ondo de Esperanto ĉiujare publikigas 
statistikajn resumojn de la libroeldo-
nado en Esperantujo. (www.esperanto.
org/Ondo/)

UEA prezentas naciajn varbilojn 
sur sia retpaĝaro
Tiu ĉi nova servo informas pri varbi-
loj kaj informiloj de landaj asocioj. In-
teralie videblas foto de la 2009-a glob-
krajono „Esperanto lingvo internacia“ 
de GEA dizajnita de Sebastian Kirf. 
(www.uea.org/informado/)

Elektronikaj libroj en Esperanto
Du eldonejoj decidis enmerkatigi siajn 
produktojn en elektronika formo. La 
reta librovendejo de Sezonoj ankoraŭ 
estas en eksperimenta fazo kun du (dum 
kelkaj monatoj) senpage elŝuteblaj lib-
roj, dum Flandra Esperanto-Ligo (FEL) 
jam prezentas 30-on da aĉeteblaj libroj. 
FEL kreis nun specialan dissendliston 
por personoj, kiuj interesiĝas pri e-lib-
roj. (www.esperanto.org/Ondo/Libroj/) 
(www.esperanto.be/fel/)

Krucvortenigmoj en Esperanto
nun troveblas en interreto kun diversaj 
gradoj de malfacileco por ludemulo. 
Ludejo: www.skrablo.ikso.net.

Enretigo de revuo Espero Katolika
D-ro De Salvo komencis enretigon 
de la revuo, kiu estas la plej malnova 
Esperanto-gazeto daŭre aperanta ĝis 
hodiaŭ. La jarkolekto 1903 kaj parto 
de 1904 jam estas legeblaj interrete. 
(www.esperokatolika.org)

Nova servo por Esperantistoj:  
Trovu edz(in)on tra Esperantujo
La unua interreta renkont-servo nun 
havas proks. 30 uzantojn kaj permesas 
al plenkreskuloj renkonti unu la alian 
post registrado (ne senkosta). (www.
edzperanto.org/)

Delegitaro de Eŭropa Esperanto-
Unio ĉe la prezidanto de Eŭropa 
Parlamento
Margareta Hanzlik, MEP, aranĝis ke 
delegacio de EEU renkontu prezidanton 
de Eŭropa Parlamento Jerzy Buzek, en 
la Eŭropa Parlamento en januaro 2010. 
Ĉeestis M. Handzlik, Jozef Reinvart, 
vic-ambasadoro de la slovaka ambasa-
do en Belgio, kaj Seán Ó Riain, prezi-
danto de EEU. Interalie estis prezen-
tita letero de Slovaka Vicĉefministro 
Ĉaplovic al siaj EU-kolegoj kaj al la 
Eŭropa Komisiono proponanta inter-
registaran diskutadon de eŭropa ling-
vopolitiko, kun la konkludoj de la bra-
tislava konferenco de novembro 2006, 
kiu uzis Esperanton kiel unu el siaj 
kvar laborlingvoj. (Eŭropa Bulteno, nr. 
1/2010) (www.europo.eu/)

1450 adresoj en Pasporta Servo
La ĉi-jara adresaro en formo de 208-
paĝa poŝlibro enhavas 1450 gasti-
gantojn en 91 landoj. La unuan lokon 
okupas Francio kun 177 gastigantoj, la 
duan Germanio kun 117. La adresaro 
estas i.a. aĉetebla ĉe la libroservo de 
UEA. (www.uea.org)

60 jaroj de Bona Volo
La brazila spiritualista, filantropa kaj 
eduka institucio „La Legio de Bona 
Volo“ (LBV) festas ĉi-jare sian jubile-
on. Ĝi praktikas karitaton ĉefe por infa-
noj kaj maljunuloj laŭ ekumenaj prin-
cipoj. Ĝia esperantista departemento 
ofte eldonas bultenojn kaj librojn en 
Esperanto.(www.bonavolo.com)

Linguapax-Premio  
al Robert Phillipson
Prof. R. Phillipson estas unu el la du 
laŭreatoj de la ĉi-jara Linguapax-pre-
mio. Li estas ĉefe konata pro siaj studoj 
pri lingva imperiismo kaj rilatoj inter 
lingvo kaj potenco („Linguistic im-
perialism“, „Ĉu nur-angla Eŭropo?“). 
Linguapax, kiu estiĝis fine de la 80-aj 
jaroj kiel projekto de Unesko, estas 
neregistara organizaĵo por la konser-
vado kaj akcelado de lingva diverseco. 
(www.uea.org)

Vegan Passport 2005 Edition  
ankaŭ en Esperanto
Praktika broŝuro priskribas kion vega-
noj manĝas kaj kion ne en 38 diversaj 
lingvoj, ankaŭ en Esperanto. (www.
weltvegantag.de)

En la nova rubriko Esper@ntio (ĝi ape-
ras ek de la komenco de la jaro 2010) la 
redakcio publikigas mallongajn infor-
mojn el la Esperanta mondo, kiuj venis 
de diversaj interretaj informservoj. Ilin 
kolektis Uwe Stecher. La redakcio de 
Esperanto aktuell dankas al li kaj al la 
informservoj.

Alfred Schubert
redaktoro


